
        
            
                
            
        

    
	ВИШВАМБХАРАНАТЬ КОУШИК

	ХҮНЛЭГ ЁСНЫ ТӨЛӨӨНӨӨ ШИЙТГЭЛ
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн “НҮДЭН ЗОЛИО (Энэтхэг өгүүллэгийн түүвэр)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ХҮНЛЭГ ЁСНЫ ТӨЛӨӨНӨӨ ШИЙТГЭЛ

	 

	НЭГ

	Москвагаас баруунтаа 200-гаад милийн тэртээ орших Биязмагийн ойролцоох гүн ойд нэгэн модон байшин байдаг бөгөөд түүнд нэгэн жижиг орос айл амьдардаг байв. Энэ айлд зөвхөн гурван хүн байна. Дөчин тав орчмын хижээл насны биеэр эрүүл чийрэг, чадал тэнхээ сайтай нэг эр, насаар үе түүний эхнэрээс гадна хориод насны охин нь байдаг ажээ. Энэ хоёр эмэгтэй ч гэсэн бие сайтай улс байлаа. Эрийн нэрийг Павел Ларенский, авгайн нэрийг Стела гэдэг бөгөөд охины нь Пола гэнэ.

	Тэрхүү байшин зөвхөн гурван тасалгаатай ажээ. Нэгд нь сууж ажилладаг, нөгөөд нь унтдаг. Өөр нэгт нь Павелийн ор дэвсгэр байдаг. Байшингийн ар талд нэг бяцхан өрөө байх бөгөөд түүнийг хоол унд хийх, агуулах хэрэгт ашиглана.

	Шингэж байгаа нарны шижир туяа тэнгэрийг бүрхсэн хар үүлийг хага зүсэн шагайх дэмий оролдлогыг хийж байсан арван хоёрдугаар сарын тэр нэгэн үдэш билээ. Павел эхнэр, охиныхоо хамтаар пийшингийнхээ дэргэд бөөгнөрөн суужээ. Гэрт харанхуй болсон учир Стела охиноо дуудаж

	— Пола, дэнгээ асаачих. Өнөөдөр чинь яасан ч хүйтэн өдөр вэ дээ. Гадаа цас орох гэж байгаа байх аа гэж өгүүлэв.

	Пола өөхөн дэнгээ асаан гадагш нэг шагайснаа шалавхан гэгч хаагаад

	— Пөх, ямар муухай харанхуй юм бэ. Юу ч харагдахгүй байна гэж хэлээд эргэж байрандаа суулаа.

	Стела эвшээх зуураа,

	— Аа хөөрхий бүү мэд. Энэ бузар сүйтгэлт дайнаас чинь салах цаг байх юм уу гэж асуусанд Павел гансаа гарган

	— Энэ хэдхэн өдөрт ингэж их айчихлаа гэж үү? Одоо чинь чухамдаа үнэнхүү тулалдаан эхлээ ч үгүй байна гэв.

	— Бидний байж байгаа газар ч гэж дээ. Адаглаад долоо хоногтоо нэг сонин ч олоод үзчих юм байхгүй. Ингэхлээр чинь сэтгэл бүр гутарчих юм. Гэхдээ яах вэ дээ, бид хамгаалалтад байгаа улс.

	— Би ч Москва л явмаар санагдаж байна. Тэнд очиж фронтод жаахан ч болсон нэмэр тусаа оруулах юм сан.

	— Тэгвэл чи чинь биднийг энд дэмий сууж байна гэж үзэж байгаа хүн үү? Бидний энд хийж бүтээж байгаа юм чинь бас л фронтод тусалж байгаа хэрэг шив дээ.

	— Тийм нь ч тийм ээ. Тэгэхдээ л ийм амьдрал даанч золбоогүй юм. Ямар нэг хөл үймээн, ширүүн халуун юм алга. Улирал хүртэл хүйтэрч бидний амьдрал бээрэг байдалд байна.

	— За ямар ч байсан яах вэ. Бид урдах үүргээ л сайн биелүүлэх хэрэгтэй гэж Стела хариулахад Павел нухацтайхнаар гансаа амандаа дүрж бодолд автагдан суулаа. Гурвуулаа хэсэг зуур чимээгүй болов. Тэр гурвын бодол өөр өөр юман дээр онилсон байлаа. Пола Москваг сэтгэлдээ зураглан буулгаж байхад Павел Орос орон болон түүний хэтийн хувь заяаны тухайд юм боджээ.

	Гэнэт хаалга тогших чимээ гарлаа. Павел хирдхийн цочив. Гаансаа амнаасаа авч хаалга руу чих тавин чагнав. Жаахан байснаа тогших чимээ дахин гарсанд Стела

	— Өдийд чинь хэн ирдэг билээ? гэж асуухад Пола

	— Үзье л дээ гэж хэлээд босов.

	Тэгтэл Павел хажуугаас нь,

	— Хүлээ гэж хэлээд гараа өргөв.

	Пола дороо зогсов. Өнөө дуу дахин бүр ч хүчтэй сонстов.

	Павел суудлаасаа босож өлгүүрт байсан дээлээсээ гар буугаа авч барив. Хаалганы дэргэд очиж хажуудах жижиг цонхыг онгойлгон гадагш шагайж,

	— Хэн бэ? гэж асуув.

	— Аюулд учирсан нэг хүн байна. Ач болж хаалгаа надад шалавхан онгойлгож өгөөч?

	— Чи тэгээд хэн бэ?

	— Одоогоор гэж яривал зөвхөн л нэг хүн байна. Би танаас ивээл хайрлахыг хүнийхээ хувьд гуйж байна. Намайг үхлийн амнаас аварч өгөөч дээ?

	— Чи герман хүн үү?

	— Урьд өмнө нь би хэн ч байсан бай яах вэ. Харин энэхэн тухайд гэвэл зөвхөн нэг хүн байна. Танаас ивээл эрж таны ачийг дурсагч байна.

	— Чамд буу зэвсэг бий юү?

	— Бий, бий. Тэгэхдээ би тэднийгээ шидээд өгчихье. Май үүнийг ав. Энэ гар буу. Гүйцээ. Одоо надад юу ч байхгүй. 

	Нагаанаа хол шидэх чимээ Павелд тод сонстов.

	— Хэрэв герман хүн бол шалавхан ал. Хаалгаа бүү онгойлго гэж Стела араас нь хэлэв.

	Павел эхнэртээ ямар ч хариу өгсөнгүй хаалгаа тайлж эхлэв.

	— Павел? Чи яах гэж байна? Цаадах чинь германы фашист байна шүү дээ. Түүнд найр тавих гэж байна уу? гэж Стела хашхирав.

	— Яг одоогоор тэр герман биш, зөвхөн л нэг хүн байна гэж хэлээд Павел үүдээ онгойлгов. Ирсэн хүн ухасхийн орж ирлээ. Павел хаалгаа хаав. Герман хүн даарсандаа болоод дагжтал чичирнэ. Павел пийшингийнхээ аман тушаа сандал тавьж, 

	— Наашаа суугтун гэлээ.

	Герман салганаж чичирсээр сандал дээр ирж суув. Стела жигшил төгс ярвайн сандлаа хаян босож Полаг зангаж аваад өөр өрөө рүүгээ хамт орлоо.

	Герман пийшин доторх гал руу таг ширтэнэ. Тэр хоёр арваад минут хэртэй дуугүй сууцгаалаа, Павел гаансаа зууж германы нүүр өөд хянамтгай нүдээр ширтсээр байв.

	— Пөх ямар айхавтар хүйтэн юм бэ. Там гэж нэг... галаар буцалж байдаг газар байдаг гэдэг бил үү? Хэрэв тэр тамд чинь ийм хүйтэн байдаг гэвэл би л гайхах юм байна. Энэ их хүйтэн чинь галаас дутахгүй амь авах нь уу даа гэж герман яриа эхлэхэд,

	— Өдий орой болсон хойно чи хаанаас явж байгаа хүн бэ? гэж Павел асуув.

	— Би юу? Би үхлийн амнаас гараад явж яваа хүн. Үдийн тулалдаанд манай анги бараг бүх хүнээ алуулж баривчлуулсан. Би арайхийж зугтаж гарсан юм. Ар хүчтэйгээ нийлье гэж бодож явсан авч өнөөдрийн харанхуй буданд замаа алдан төөрсөөр яваад энд ирчихлээ. Ая яа, танайх дайралдаагүй бол ч энэ шөнийн хүйтэнд мажийх байлаа шүү гэж герман ярив.

	Жаахан дулаацсаны дараа герман гадуурх нэхий дээлээ тайлав. Дараа нь хөвөнтэй цамцаа тайлаад ийш тийш харав. Павел түүнийг ойлгож хананд хадаастай байсан малын хоёр эвэр өөд заалаа. Герман тэнд байсан том бага хоёр эвэрт хувцсаа өлгөн эргэж суугаад,

	— Би, ивээл хайрласан таны нэрийг мэдэж болох сон бол уу? гэж асуув.

	— Павел Ларенский гэж Павел нухацтайхнаар хариулав.

	Герман хармаанаасаа гаанс тамхиа гаргав. Хаймар уутнаас тамхи гаргаж гаансандаа чихэх зуураа

	— Миний нэрийг Фридрих гэдэг гэж хэлээд гал руу нарийн зомгол дүрэн асааж тамхиа асаасны дараа, — Танайх энд ганцаараа байдаг юм уу? гэж асуув.

	— Тийм ээ, ноён Фридрих,

	— Яагаад... Уучлаарай? Би уг нь ийм юм асуух ёсгүй байсан. Гэвч сэтгэл хөөрөхдөө...

	— Фридрих ээ, энэ дайны үед шүү дээ гэж Павел нэлээд гүн дуу гарган хариулав.

	Фридрих хүүхэд шиг инээмсэглэн,

	— Тийм ээ, үнэн. Дайн бол хамгийн муухай зүйл. Дайнд хүн, хүн биш болчихдог юм байна гээд ярвайв.

	Павел ямар ч хариу дуугарсангүй. Нэлээд удтал хоёул чимээгүй суулаа. Павел гаансныхаа үнсийг ухах зуураа, 

	— Манай хооллох цаг боллоо. Та хоол идэх үү? гэж асуув.

	— Оо ямар яриа байх вэ. Би бас өлссөн гэдэг жигтэйхэн. Хатсан талх, печень идсээр явтал хатаж орхилоо.

	— Стела! гэж Павел дуудав.

	Стела өрөөний үүдэнд ирээд,

	— Юу гээ вэ? гэж асуув.

	— Хоолоо аваад ир. Хоноц маань ч хоол идэх гэнэ.

	— Би маш их өлсөж явна. Бодож үз, эгч минь! гэж хэлээд Фридрих инээмсэглэв.

	Стела Фридрихийг хонзон дүүрэн нүдээр хараад буцав.

	 

	 

	 

	ХОЁР

	Хоол идэж дуусаад босохдоо Фридрих өгүүлрүүн:

	— За мөн ч сайхан боллоо. Мөн ч олон хоногийн дараа сая нэг хоол шиг хоол идлээ дээ. Нөхөр Павел, дайны талбарт бол зөвхөн л гэдэс дүүргэх юм олдоно уу гэхээс хоол олддоггүй гэдгийг та мэднэ биз дээ. Энэ дайн нэг дуусвал мөн ч сайн сан даа.

	Тэр хоёр пийшингийнхээ дэргэд дахин сууж тамхиа нэрцгээлээ.

	— Оросыг л ялж давахаас нааш та нар энэ дайнаа зогсоохгүй гэж байгаа биз дээ? гэж Павел асуувал

	— Нөхөр Павел, мань мэтийн хүнд бол оросыг байлдан дагуулах найдлага ердөө ч алга байна. Оросуудын зүрхэнд эх орноо хайрлах үзэл, эх орныхоо төлөө амиа ч өгөхөд бэлэн байна. Тэгээд хамгийн нэг чухал нь, оросууд дайны урлаг ухааныг сайн мэдэж байна.

	Фридрихийн ярьж байгаа үгний өнгө нь Павелыг зулгуйдсан юм юу ч байхгүйгээр үл барам чин сэтгэлээсээ эдгээр үгийг гаргаж байгаа нь хартал ил байгаа тул Павел

	— Гэхдээ танай бурхан тэр Гитлер чинь ингэж боддог юм бол уу?

	— Би яаж мэдэх вэ дээ. Тэгэхдээ тэр одоогоор ингэж боддоггүй ч гэсэн бодох цаг нь нэг ирэх вий. Нөхөр минь, энэ бол зөвхөн л миний бодол юм шүү. Чухам юу болохыг хэн мэдэх билээ. Яагаад гэвэл ирээдүйн явдлыг тэгж их тодорхой хэлчихдэг хүн хаа байна.

	— Та нарт юу гэж номлож байдаг юм бэ дээ?

	— Ердөө л, тулалдаад бай. Ялалт ойрхон байна л гэдэг. Тэр ноён Гитлер чинь бид мэтэд тэгж бараагаа харуулдаг хүн биш ээ. Бид чинь дэргэдэх дарга нараасаа цааш хэтрэхгүй шүү дээ. Тэдний зарлигийг дагах нь бидний шашин. Энэ ч ямар нэг армид байдаг ёс биз.

	— Ноён Гитлерийн төлөө герман үр хүүхэд үхэхэд бэлэн бай гэсэн хэрэг үү?

	— Тийм ээ, Яриа байхгүй тийм. Гитлерийн зарлигийг биелүүлэхийн төлөө бидний хамаг бүхэн байх ёстой гэдэг санаа бид бүхний дотор байдаг юм. Гэхдээ, нөхөр Павел, хүн гэдэг чинь хүнээрээ байх шүү дээ. Мал болж болохгүй. Хүнд оюун ухаан байна. Уураг тархи байна. Нигүүлсэнгүй сэтгэл ч байна. Үүгээр чинь ямар нэг үйл ажлыг бүтээж болдог юм байгаа биз дээ, үгүй юү?

	— Бүтээж ч болно доо. Гэхдээ миний сонсож үзэж байгаагаар бол герман цэрэг зэрлэг араатны үйлийг үйлдэж байна.

	— Бод л доо, нөхөр Павел, дайнаас болж байгаа энэ бузар явдлын хариуцлагыг жирийн цэрэг эрд тохох ёстой юу, аль эсхүл тэднийг удирдан тухирч байгаа дээд хүмүүс нь хүлээх ёстой юу? Ингэхлээр харин та надад, танай тэр дарга чинь араатан юм уу гэдэг асуудал тавих ёстой байсан. Тэгвэл би, үгүй ээ, тэд араатан биш. Харин зөвхөн дайны хэнээрхлээр өвчилсөн улс гэж хариулах байсан. Би танд ийм үгийг яагаад ярих болов оо гэвэл одоо надад дайнаас жигшсэн сэтгэл төрөх болсон юм. Хэрэв би тэдний адил дайны хэнээгээр бялхсан бол зүрхэнд минь нигүүлсэхүйн сэтгэл байх ёсгүй байсан. Дайн гэдэг чинь ийм л юм байгаа юм даа.

	Хоолны хамтаар хөнтөрсөн архи нь Павелийн нухацтай байдлыг сулруулжээ.

	— Яриа байхгүй, Фридрих ээ. Дайн гэдэг бол хамгийн муухай үйл. Тэгэхдээ энэ дайны хамаг хариуцлагыг танай төрөл өгөгч тэр Гитлер дээр чинь л тавих болно доо.

	— Би улс төрийн оньсогод их муу юм шүү. Тэгэхээр үүний хариуцлага чухам хэн дээр очихыг хэлж чадахгүй байна. Харин орос руу алхахыг бид л эхэлж хийсэн нь үнэн болохоор дуусгаврыг бид л бас хариуцах болно гэдгийг мэдэж байна.

	Фридрих эцсийнхээ өгүүлбэрийг шүдээ ярзайлган инээж байгаад хэлсэн тул Павел ч бас дагаж инээв.

	— Герман хүн гэхэд таны бодол харин их чөлөөтэй юм байна шүү гэж Павел асуухад Фридрих,

	— Иймэрхүү юмыг чинь манай цэргүүд бараг цөмөөрөө мэддэг юм шүү. Би ер нь юмыг шууд л хэлчихдэг хүн. Бидний дотор инээдэмтэй яриа их гарна. Зарим нь энэ дайныг бүрмөсөн үзэн ядна. Харин би бол нэг их тоодоггүй хүний нь нэг. Тийм ээ, бид иймэрхүү үгээ даргынхаа дэргэд бол цухуйлгах ч үгүй. Манай дарга нар гэдэг чинь тун хатуу толгойнууд. Өөрсдийн эсрэг нэг ч үг дуулахыг үл хүснэ гэж ярив.

	Павел, Фридрихийн ханцуйн дээрх тэмдгийг харж, 

	— Та чинь түрүүч юм уу даа? гэж асуув.

	— Тийм ээ, би түрүүч цолтой хүн, нөхөр минь. 

	Фридрихийн нүд зүүрмэглэн анивчихыг хараад Павел 

	— Таны нойр хүрч байна уу? Унтах уу? гэж Павел асуув.

	— Би их ядарчээ, нөхөр минь гэж Фридрих нүдээ нээн хэлэв.

	Павел босож хажуугийн өрөө рүү орлоо. Стела хэвтсэн байв. Пола орон дээрээ суучихсан их юм бодсон байдалтай байв.

	Стела, Павелыг хармагцаа

	— Цаад чоно чинь шөнө эндээ байх нь үү гэж асуув.

	— Үгүй гээд хаашаа явах вэ дээ.

	— Чоныг гэртээ байлгах гэж үү?

	— Одоогоор бол энэ чинь чоно биш ээ. Ерийн л нэг хүн байна.

	— Герман чинь, хүн гэж үү?

	— Чоно хүн хоёрыг ялгахаа байсан тэнэг гэж чи намайг үзэж байгаа юм уу?

	Стела дуугүй болоход Павел

	— Энэ үүдээ дотроос нь сайн хааж унт гэж хэлэх гэж ирлээ. Энэ цэнэгтэй буу. Тэгэхээр чамд айх юмгүй биз дээ.

	— Тэр цаад өрөөнд чинь байгаа тэр буунууд цөм ажилгүй хэрэг үү?

	— Ганц муу сумгүй нагаанаас бусад нь цөм гадаа бий шүү дээ. Би ч тэнд унтах болно.

	— Тэгээд чи түүнийг шөнөжин манаж хонох уу?

	— За тийм, өөр юм бодоод яах юм. Би гарлаа гэж хэлээд Павел шалавхан эргэн гарлаа.

	Фридрих суугаагаараа зүүрмэглэнэ. Орныхоо хажуугаар нэг ор засчхаад

	— Фридрих, танд ор заслаа гэж Павел түүнийг дуудав.

	Фридрих цочин өндийв.

	Өглөө Павел хамгийн түрүүнд сэрэв. Фридрихийг харвал дуг нойрондоо байлаа. Галаа сэргээн засаад эмэгтэйчүүдийн өрөөний хаалгыг очиж тогшив. Пола үүдээ нээлээ. Павел дотогш оров. Стела орон дээрээ сууж байсанд Павел

	— Стела, ханд буцалгахгүй юу? Хоноц маань юм хүм идээд явах байлгүй.

	— Тэгээд түүнийг явуулах гэж үү?

	— Тэгнэ. Юу гэж? Эндээ байлгаад байх санаа байна уу? Өчигдөрхөн л түүнийг шөнөөр хөөж туух юм болоод байгаагүй бил үү?

	— Үүнийг барьж аваад цэрэгт аваачиж тушаах хэрэгтэй гэж би бодож байна. Эндээс явж очоод л энэ манайхыг...

	— Бас л өнөө үл итгэдэг байдал нь цухуйгаад ирлээ. Юманд итгэж сур. Стела минь. Герман чинь эцсийн бүлэгт хүн шүү дээ.

	— Хүн чанараа харуулж байгаа нь энэ үү?

	— Өө, бүх герман хүнийг цөм нэг ижил гэж хэлж болохгүй шүү дээ. Эдний чинь дотор хүнлэг ёсоор дүүрэн улс зөндөө гарах болно. Тийм хүмүүсийн нэг нь энэ хүнийг мөн гэж бодож байна. За яах вэ, чи түүнд итгэхгүй бол надад итгэ. Миний энэ муу толгой чинь зөвхөн наранд л цайчихсан юм биш шүү. За бос бос. Түргэхэн шиг жаахан юм бэлтгээдэх.

	Павел эргэж гарч ирээд тамхиа аван пийшингийнхээ дэргэд суулаа. Тэгсхийж байтал ч Фридрих орон дээрээ хөрвөв.

	— Фридрих ээ? өглөө болчихлоо гэж Павел дуудав.

	Фридрих толгой дээгүүрх хөнжлөө яран ийш тийш харснаа, ёох гээд гараараа нүдээ нухав. Тэгээд өндийн суугаад, 

	— За мөн ч сайхан унтлаа даа гэв.

	— Их туйлдаж байгаа байлгүй дээ гэж хэлээд Павел инээмсэглэв.

	Фридрих гутлаа өмсөх зуураа, 

	— Ай даа мөн ч их ядарч байна даа гэж хариу өгүүлэв.

	Фридрих Павелийн дэргэд ирж суулаа. Удсан ч үгүй цай хоол бэлэн боллоо. Хоёулаа ундаалав. Дараа нь тэд мөн л пийшингийнхээ дэргэд суун яриагаа дэлгэж эхлэв.

	 

	 

	 

	ГУРАВ

	Цаг гаруй ярилцан суусны дараа Павел, та одоо яая гэж бодож байна даа? гэж асуув.

	— Таны л зарлигаар болъё.

	— Юу гэсэн үг вэ?

	— Уг нь ёсоороо бол өнөөдөр би танд баригдсан хүн шүү дээ.

	— За ийм юм яриад ч яах вэ. Би таныг гэртээ хоригдлын журмаар хүлээж аваагүй. Би хүн учраас хүнд ивээл өгсөн хэрэг.

	— Тэгвэл таныг зөвшөөрвөл би ар хүч рүүгээ явмаар байна.

	— Таны л дур.

	— Тэгвэл би танд их баярлах болно. Та надтай л нэг жинхэнэ хүний ёсоор харьцаж байна.

	— Таныг ч гэсэн ийм байгаасай гэж би хүсэж байна.

	— Эргэлзэх юмгүй. Амиа гарч байсан ч би энэ ёсны эсрэг юу ч хийхгүй.

	— Тэгвэл та явж болно. Харин та бүх зэвсгээ аваад яваарай. Өчигдөр гадаа шидчихсэн болохоор цасанд дарагдсан байх даа.

	— Зүгээр. Санаа зоволтгүй. Би ингээд явж өгнө. Харин гар буу л байвал болох нь тэр.

	— Ганцхан гар буу юу? Үүнийг чинь би ч танд өгчхөж чадна.

	— Гүйцээ болоо. Харин замыг минь жаахан заагаад...

	— Үүний чинь зааж өгнө өө. Өөр юу хүсмээр байна?

	— Юу ч алга, гүйцээ.

	Фридрих түдсэн ч үгүй явахад бэлэн боллоо. Павел бүрэн сумтай нагаана буу болон жаахан идэх юм боож өглөө.

	— Энэ юу вэ? гэж Фридрих асуув.

	— Жаахан идэх юм. Орой болтол болно биз.

	— Их баярлалаа. Та маш их нигүүлсэнгүй хүн юм. Энэ чинь надад маш их сайхан санагдаж байна.

	— За явагтун. Би замыг чинь жаахан заагаад өгье.

	Павел буугаа мөрөвчлөн явахад бэлэн боллоо.

	Гарах үедээ Фридрих Стела өөд хараад,

	— Уучлаарай, эгч минь. Надаас болоод та нар жаахан тохьгүйтчих шиг боллоо гэв.

	— Үгүй ээ. Тохьгүйдэх юм юу болох вэ гэж хэлээд инээмсэглэв,

	Павел, Фридрих хоёр хамт гарч одлоо. Цаг хагас явсны эцэст их замын бараа харагдав.

	— За одоо та ингээд буцагтун. Би ингээд явчихна гэж Фридрих хэлэв.

	Тэд цааш бас жаахан хамт явах гэсэн боловч германы нэг машин цэрэг ирж яваа харагдсанд Фридрих сандран

	— Нөхөр Павел, та шалавхан буц. Нуугдаж яваарай гэв.

	Павел шалавхан эргэж модны цаагуур нуугдан гүйлээ. Фридрих цааш явлаа. Арваад минутын дараагаар тэр машин Фридрихийн хажууд ирж зогслоо. Дотроос нь арваад цэрэг буугаа барьсаар гарч ирлээ. Дуран барьсан нэг офицер хамт буув.

	Офицер... 

	— Нэр чинь хэн бэ гэж асуув.

	— Фридрих

	— Аль батальоных вэ?

	Фридрих ангийнхаа нэрийг хэллээ. Офицер ангийн нь дугаарыг асуув. Үүнийг нь ч үнэнээр нь хариулав.

	— Хэн чамтай хамт явж байсан бэ?

	— Хэн ч явж байгаагүй.

	— Яагаад үгүй гэж? Би өөрөө дурангаар харсан юм чинь.

	Орос буу үүрсэн нэг хүн байсан.

	Фридрих дуугүй болов.

	Офицер цэргүүддээ хандаж, 

	— Тэр хүнийг шалавхан яваад олоод ир. Тэр хаа холдов гэж хэмээн команд буулгав.

	Арван цэрэг буугаа байлдаанд авч урагшлан гүйлээ.

	Офицер,

	— Чамайг баривчилна даа хө... гэж хэлээд тэнд үлдсэн цэргүүд рүү дохио өгөв. Цэргүүд ухасхийн дайрч түүнийг баривчлав. Нэг нь түүний бууг гарган баахан харснаа,

	— Энэ чинь оросын нагаана байна шүү дээ гэв. Офицер сочин,

	— Алив үзье гэж хашхирав. Нагааныг барьж үзээд

	— Энэ яах аргагүй оросынх байна. Чи үүнийг хаанаас авсан бэ? гэж асуув.

	Фридрих

	— Нэг орос цэргийн хүүрэн дээрээс авсан юм.

	Офицер нагааны хүхээгийг онгойлгон нэг харснаа.

	— Дүүрэн сумтай юм байна. Нэг ч галлаагүй гээч, Миний бодсон зөв болжээ. Гэрч нь энэ байна. Чамтай хэн явсан бэ? Үнэнээ хэл гэж Фридрихээс дахин асуув.

	Фридрих,

	— Үнэхээр та мэдье гэж байна уу? Амийг минь аварсан нэг хүн л надтай хамт явж байсан юм. Тэр намайг итгэж гэртээ ч хонох байр өгсөн. Тэр намайг хүн хэмээн үзэж хүний ёсоор харьцсан билээ.

	— Дуу! Би энэ үлгэрийг чинь сонсохыг хүсэхгүй байна. Тэр чинь тэгээд хэн юм бэ? Гэр нь хаа байдаг юм бэ? гэж офицер чахирган дуугаар асуув.

	Фридрих дуугүй зогсов.

	— Түргэн хэл?

	— Яасан ч хэлэхгүй! гэж Фридрих эрсхэн хэлэв.

	— Чи мөн дэмий чалчиж байх шив.

	Энэ үед явсан цэргүүд буцаж ирлээ. Тэдний дундаас нэг нь офицерт ёслон

	— Бид түүнийг олсонгүй. Ийшээ маш өтгөн ой байна. Энэ ой дотор л нуугдчихсан шиг байна гэж илтгэв.

	Офицер шүдээ хавиран дороо дэвхцэж

	— Тэгвэл тэр биднийг харчхаж л дээ. Фридрих, би чамд хоёр минутын хугацаа өгч байна. Энэ хугацааны дараагаар тэгээд юу болохыг чи цэрэг хүний хувьд өөрөө мэдэх болно гэв.

	Хоёр минут өнгөрлөө. Офицер цэргүүд рүү хандан

	— Галлахад бэлтгэ! Таван хүн хэмээн тушаал өгөв.

	Таван цэрэг урагш ялгаран гарч нэг эгнээ болон жагсав. Офицер,

	— Фридрих, чи фюрер болон нацистын засгийн эсрэг чалчиж байгаагийн чинь хувьд чамд алах ял өгч байна. Чамд хэлэх юм байна уу? гэж асуув.

	— Надад хэлэх юм байхгүй гэж Фридрих зоригтойгоор хариулав.

	Офицер цэргүүддээ команд өглөө. Хоёр цэрэг урагш гарч Фридрихийн гадна хувцсыг тайлж хаялаа. Дараа нь хоёр гарыг ард нь хүлэв.

	Офицер

	— Чамд ямар нэг хүнд хэлүүлэх юм байна уу? гэж асуухад, Фридрих жаахан бодсоноо,

	— Аа тийм, Фридрихийг хүнлэг ёсных нь төлөөнөө түүнд алах ял ноогдлоо гэж эхэд минь хэлээрэй гэж хэлэв.

	Офицер шүдээ хавиран тачигнуулж,

	— Үүний нүдийг дарж боо! гэж тушаал буулгав.

	Нэг цэрэг Фридрихийн нүдийг алчуураар дарж боолоо.

	— Аваад яв. Тавин алхам гэж офицер тушаал өгөв.

	Хоёр цэрэг түүнийг тавин алхам хол аваачиж эргүүлж зогсоогоод өөрсдөө нэлээд холдосхийн зогсоцгоов.

	Офицер

	— Бэлтгээд! гэж хашхирав.

	Таван цэрэг буугаа дээш нь авч Фридрих руу онь холбон зогсов.

	Офицер,

	— Нэг, хоёр гурав гэж командлахад таван буу нэгэн зэрэг тасхийн дуугарч Фридрих газар пидхийн уналаа.

	— Үүнийг замаас гаргасхийгээд булчих гэж офицерын тушаахад дөрвөн цэрэг Фридрихийн хүүрийг өргөж хоёр цэрэг машинаас хүрз авчран замын хажуудах жижиг модны ёроол руу булж хаялаа.

	Офицер цэргүүддээ машиндаа суух дохио өгөв.

	Павел ойролцоо нэгэн бутан дотор нуугдан энэ бүх явдлыг нүдээрээ харсаар байлаа. Цэргүүдийг явсны дараагаар Фридрихийн хүүрэн дээр явж очлоо. Хэдэн минут хэртэй гашуудал илэрхийлэн номхон зогсов. Тэгээд нэгэн атга цас авч хүүрэн дээр нь тавиад,

	— Нөхөр Фридрих, та жинхэнэ хүн болохоо миний өмнө баталлаа гэж хэлэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

